МИНИСТЕРСТВО ЗА ТРУД И СОЦИЈАЛНА ПОЛИТИКА
ПРЕДЛОГ  НА ЗАКОН

 за дополнување на Законот за исплата на платите во Република  Македонија 
Скопје,  август  2019 година
ВОВЕД:
I.ОЦЕНКА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Платите во Република Северна Македонија се исплатуваат согласно со закон и колективен договор. Во функција на обезбедување на контрола во исплатата, со  Законот за исплата на платите во Република Македонија ("Службен весник на Република Македонија" бр. 70/94, 62/95, 33/97, 50/2001, 26/2002, 46/2002, 37/2005, 121/07, 161/08, 92/09, 97/10, 11/12, 145/12, 170/13, 139/14 и 147/15), се врши ограничување во исплатата на платите. Имено, ограничувањето се однесува на   работодавачите со  степен на приватизација  под 51% . 
              Со Законот ограничен е порастот на платите за вработените во јавниот сектор (буџетските корисници, јавни установи, локалната самоуправа, социјалните фондови, агенциите), со исклучок на корекции кои се направени со измени на Законот во 2007 година согласно кои измени се корегираа платите за по 10% од октомври 2007 и за октомври 2008 година, а планираната корекција за октомври 2009 година беше одлагана неколку пати. Со измени на Законот во 2014 година, се изврши корекција на платите за октомври за 4%.  

Со цел да се обезбеди покачување на платите во рамките на обезбедените буџетски средства, кое ќе влијае на поголема мотивираност на вработените во јавниот сектор, се наметна потребата од дополнување  на Законот. 
II. ЦЕЛИ, НАЧЕЛА И ОСНОВНИ РЕШЕНИЈА 
Со донесувањето на Законот ќе се обезбеди исплата на платите за вработените во јавниот сектор во рамките на планираните буџетски средства. 
Законот се заснова на истите начела на кои се заснова  Законот за исплата на платите во Република Македонија. 
Законот ги содржи и основните решенија на измените  кои се содржани во Предлог на Законот.
III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Спроведувањето на овој закон ќе предизвика финансиски последици врз Буџетот на Република Северна Македонија. 
  IV. ОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
За спроведување на овој закон, се потребни дополнителни финансиски средства од Буџетот на Република Северна  Македонија во износ од ... .
ПРЕДЛОГ НА ЗАКОН
за дополнување   на Законот за исплата на платите во Република Македонија
Член 1

Во Законот за исплата на платите во Република Македонија ("Службен весник на Република Македонија" бр. 70/94, 62/95, 33/97, 50/2001, 26/2002,  46/2002, 37/2005, 121/07, 161/08, 92/09, 97/10, 11/12, 145/12, 170/13, 139/14 и 147/15), во насловот и во целиот текст зборовите „Република  Македонија“, се заменуваат со зборовите  „Република Северна Македонија“. 
Член 2
Во членот 3  по ставот 3 се додава нов став 4 кој гласи:

“ Работодавачот од ставот 2 и 3 на овој член при исплатата на платата за месец септември 2019 година утврденото право на плата за месец август 2019 година  го зголемува за 5%”.  
Член 3

Се задолжува Законодавно-правната комисија на Собранието на Република Северна Македонија да утврди Пречистен текст на Законот за исплата на платите во Република Северна Македонија.    

Член 3
Овој закон влегува во сила осмиот ден од  денот на објавувањето  во "Службен весник на Република Северна Македонија", а ќе се применува со исплатата на платите за месец  септември  2019 година.  
ОБРАЗЛОЖЕНИЕ НА ПРЕДЛОГ НА ЗАКОНОТ
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ НА ЗАКОНОТ
Со членот 1 се менува насловот на Законот кој наместо во „Република Македонија“ ќе гласи во „Република Северна Македонија“. 

Со членот 2 се врши дополнување на членот 3  од Законот за исплата на платите во Република Северна Македонија со која се дава можност за корекција на платите за вработените во јавниот сектор за 5% , почнувајќи со исплата на платите за месец септември 2019 година. 
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Прашањата во врска со платите  се уредени и со други закони. 
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

 Со предложените решенија ќе се обезбеди исплата на платите за вработените во јавниот сектор согласно планираните средства за плати.
                     Текст на одредбите од Законот кои се дополнуваат
Член 3
Работодавачот од членот 2 на овој закон, почнувајќи со исплатата на платите за јануари 2009 година, утврденото право на нето плата со овој закон за декември 2008 година го зголемува за износот на пресметаниот данок од плата, задолжителните социјални придонеси, согласно со пропишаните законски стапки за декември 2008 година и за износот на трошоците поврзани со работа по основа на исхрана за време на работа и превоз  до и од работа, пресметани согласно со закон, колективен договор и договор за вработување. 
 Правото од ставот 1 на овој член, месечно може да се зголеми до 50% од оставрената стапка на пораст на трошоците на живот во тековниот во однос на претходниот месец, во рамките на обезбедените средства.

 По исклучок од ставовите 1 и 2 на овој член, почнувајќи со исплатата на платите од јануари 2009 година, корисниците на Буџетот на Република Македонија, јавните здравствени установи, корисниците на локалната самоуправа, буџетите на Фондот за пензиско и инвалидско осигурување на Македонија, Фондот за здравствено осигурување на Македонија, Агенцијата за државни патишта и Агенцијата за вработување на Република Македонија, утврденото право на нето плата согласно со овој закон за декември 2008 година го зголемува за износот на пресметаниот данок од плата, задолжителните социјални придонеси, согласно со пропишаните законски стапки за декември 2008 година и за износот на трошоците поврзани со работа по основа на исхрана за време на работа и превоз  до и од работа, пресметани согласно со закон, колективен договор и договор за вработување, а во рамките на обезбедените средства. 

